
Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման մեջ լրացում կատարելու մասին

	Արդարադատության նախարարություն
	

	
	

	  
ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ

«Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի վերաբերյալ 
1. «Հայաստանի Հանրապետության կառավարության 2005 թվականի դեկտեմբերի 25-ի N 2335-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը. Նախագծի 1-ին կետով նախատեսվում է Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման N 1 հավելվածը լրացնել հետևյալ բովանդակությամբ նոր՝ 22.1-ին կետով. Այս առումով հարկ է նշել, որ Նախագծով առաջարկվող լրացումը նախատեսվում է կատարել Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման (այսուհետ՝ Որոշում) N 1 հավելվածում, որով հաստատվել է  գործուղման մեկնած աշխատողների գործուղման ծախսերի չափերի հաշվարկման և հատուցման վճարման կարգը: Մինչդեռ, Նախագծով նախատեսվող լրացման և Նախագծին կից ներկայացված հիմնավորման բովանդակությունից պարզ է դառնում, որ Որոշման N 1 հավելվածում նոր լրացվող 22.1-ին կետով առաջարկվող կարգավորումն աշխատողների գործուղումներին չի վերաբերում, այլ «ՀՀ տարածքում աշխատանքային գործունեության կազմակերպման շրջանակներում, պետական բյուջեից ֆինանսավորվող մարմինների աշխատողների կողմից աշխատանքային պարտականությունների կատարման նպատակով, օգտվել էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անձանց ծառայություններից, պետական բյուջեի՝ այդ նպատակով նախատեսված միջոցների հաշվին»: Միաժամանակ, Նախագծով նախատեսվող լրացման համաձայն՝ «գործուղումների ժամանակ մարմինը իրավասու է կիրառել սույն կետով նախատեսված դրույթները, ընդ որում՝ այս պարագայում, սույն կարգի 22-րդ կետով նախատեսված պահանջները կարող են չպահպանվել»: Այս առումով հարկ է նշել նաև, որ Որոշման N 1 հավելվածի 2-3-րդ կետերով հստակ ներկայացված է գործուղման սահմանումը: Մասնավորապես, 2. Գործուղումը գործատուի կամ նրա ներկայացուցչի կողմից աշխատողի աշխատանքի հիմնական վայրից (քաղաք, գյուղ) դուրս որոշակի ժամկետով այլ վայրում աշխատանք կատարելու հանձնարարություն է: 3. Աշխատողները գործուղման մեկնում են գործատուի անհատական իրավական ակտի համաձայն, որում նշվում են գործուղման վայրը (վայրերը` քաղաք, գյուղ), կազմակերպության անվանումը, նպատակը և ժամկետները: Անհատական իրավական ակտի հիման վրա ձևակերպվում է գործուղման վկայականը (բացի օտարերկրյա գործուղումներից), որն ստորագրվում և կնքվում է գործատուի կամ նրա ներկայացուցչի կողմից:»: Մինչդեռ, Նախագծով առաջարկվող կարգավորումները վերաբերում են աշխատողների կողմից աշխատանքային պարտականությունների կատարման նպատակով, էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անձանց ծառայություններից օգտվելու ընթացակարգին, որը կարող է կիրառվել նաև աշխատողի գործուղման ժամանակ՝ չպահպանելով Որոշման N 1 հավելված 22-րդ կետով նախատեսված պահանջները: Հաշվի առնելով վերոգրյալը՝ գտնում ենք, որ Նախագծով առաջարկվող լրացման բովանդակությունը դուրս է Որոշման N 1 հավելվածով հաստատված գործուղման մեկնած աշխատողների գործուղման ծախսերի չափերի հաշվարկման և հատուցման վճարման կարգի կարգավորման առարկայից՝ նկատի ունենալով «Նորմատիվ իրավական ակտերի մասին» օրենքի 9-րդ հոդվածի 1-ին մասի դրույթը, որի համաձայն՝ նորմատիվ իրավական ակտի կարգավորումը չպետք է դուրս գա իր առարկայի շրջանակներից:

2. Բացի այդ, գտնում ենք, որ Նախագծով առաջարկվող լրացման վերջին նախադասությամբ նախատեսվող կարգավորումը կարող է հակասել Որոշման N 1 հավելվածի 22-րդ կետին, որով հստակ սահմանվում է գործուղվող աշխատողի համար ճանապարհածախսի նվազագույն և առավելագույն չափերը, ուստի 22-րդ կետի կարգավորումը հայեցողական չէ, որը ըստ մարմնի հայեցողության կարող է չկիրառվել: Այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 13-րդ հոդվածի 8-րդ մասի կարգավորումը, որի համաձայն՝ Նորմատիվ իրավական ակտերում բացառվում են ներքին հակասությունները: 

3. Միաժամանակ, անհրաժեշտ է նշել, որ Որոշման N 1 հավելվածում նոր լրացվող 22.1-ին կետում հստակեցման և պարզաբանման կարիք ունի «Հայաստանի Հանրապետության տարածքում աշխատանքային գործունեության կազմակերպման շրջանակներում, պետական բյուջեից ֆինանսավորվող մարմինների աշխատողների կողմից աշխատանքային պարտականությունների կատարման նպատակով» ձևակերպումը, մասնավորապես, «աշխատանքային գործունեության կազմակերպում», «աշխատանքային պարտականությունների կատարում» հասկացությունները արդյո՞ք ներառում են գործուղումները, կամ կոնկրետ ո՞ր պարտականությունների մասին է խոսքը (օրինակ, ստուգումներ, վարչական վարույթների շրջանակներում իրականացվող զննում, դատական ներկայացուցչություն և այլն, կամ աշխատողը կարո՞ղ է իր բնակության վայրից աշխատանքային պարտականությունների կատարման նպատակով աշխատանքի վայր հասնելու նպատակով օգտվել Նախագծով առաջարկվող ծառայությունից): Պարզաբանման կարիք ունի նաև, թե ի՞նչ սկզբունքների հիման վրա է մարմնի գլխավոր քարտուղարի կամ աշխատակազմի ղեկավարի կամ օրենսդրությամբ նախատեսված համապատասխան պաշտոնատար անձի անհատական իրավական ակտով հաստատվելու և փոփոխվելու ծառայությունից օգտվելու իրավունք ունեցող մարմնի աշխատողների ցանկը:


	
 





1. Ընդունվել է. հաշվի առնելով, որ արդարադատության նախարարությունը եզրակացրել է, որ Նախագծով առաջարկվող լրացման բովանդակությունը դուրս է Որոշման N 1 հավելվածով հաստատված գործուղման մեկնած աշխատողների գործուղման ծախսերի չափերի հաշվարկման և հատուցման վճարման կարգի կարգավորման առարկայից՝ համաձայն «Նորմատիվ իրավական ակտերի մասին» օրենքի 9-րդ հոդվածի, ուստի ֆինանսների նախարարությունը մշակել է նոր` «Հայաստանի Հանրապետության տարածքում պետական բյուջեից ֆինանսավորվող մարմինների կողմից աշխատանքային պարտականությունների կատարման շրջանակում էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անհատ ձեռնարկատերերի ծառայություններից օգտվելու և Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման հավելված 1-ով հաստատված կարգում լրացում կատարելու մասին» ՀՀ կառավարության որոշման նախագիծը:

2. Չի ընդունվել. Ըստ արդարադատության նախարարության՝ Նախագծով առաջարկվող լրացման վերջին նախադասությամբ նախատեսվող կարգավորումը կարող է հակասել Որոշման N 1 հավելվածի 22-րդ կետին, որով հստակ սահմանվում է գործուղվող աշխատողի համար ճանապարհածախսի նվազագույն և առավելագույն չափերը, հետևաբար, 22-րդ կետի կարգավորումը հայեցողական չէ: Համաձայն եզրակացության՝ այս առումով անհրաժեշտ է նկատի ունենալ «Նորմատիվ իրավական ակտերի մասին» օրենքի 13-րդ հոդվածի 8-րդ մասի կարգավորումը, ըստ որի՝ նորմատիվ իրավական ակտերում բացառվում են ներքին հակասությունները:  Այս կապակցությամբ ՀՀ ֆինանսների նախարարությունը հայտնում է, որ նշված կարգավորումը ոչ  թե ներքին հակասություն է առաջացնում իրավական ակտում, այլ ընդամենը ավելացնում է գործուղման ժամանակ տրանսպորտային ծառայությունների տեսակներից օգտվելու հնարավորությունները, որը՝ համաձայն մարմինների կարծիքների, ներկայումս հրատապ լուծման կարիք ունեցող խնդիր է դարձել:

3. Չի ընդունվել. Հայտնում ենք, որ աշխատանքային գործունեության կազմակերպում», «աշխատանքային պարտականությունների կատարում» հասկացությունների ըստ բաղադիրչների թվարկումը որոշման մեջ՝ գտնում ենք ոչ նպատակահարմար, քանի որ մարմինների աշխատողները ըստ մարմնի կանոնադրական խնդիրների և գործառույթների ունեն ինչպես ընդհանուր, այնպես էլ տարբերվող բազմաթիվ աշխատանքային պարտականություններ: Միաժամանակ, համաձայն «Կառավարչական իրավահարաբերությունների կարգավորման մասին» օրենքի հոդված 12-ի՝ պետական մարմինն իր իրավասության սահմաններում գույքային և անձնական ոչ գույքային իրավունքներ, ինչպես նաև քաղաքացիաիրավական այլ պարտականություններ է ձեռք բերում և իրականացնում է գլխավոր քարտուղարի միջոցով: Գլխավոր քարտուղարն օրենսդրությամբ սահմանված կարգով պատասխանատու է  պետական մարմնի լիազորությունների իրականացման կազմակերպական, անձնակազմի կառավարման, ֆինանսատնտեսական գործառույթների իրականացման և քաղաքացիաիրավական հարաբերությունների մասնակցության համար: Ելնելով նշվածից գտնում ենք, որ մարմնի գլխավոր քարտուղարը կամ աշխատակազմի ղեկավարը կամ օրենսդրությամբ նախատեսված համապատասխան պաշտոնատար անձը իրավասու է անհատական իրավական ակտով հաստատելու և փոփոխվելու ծառայությունից օգտվելու իրավունք ունեցող մարմնի աշխատողների ցանկը:

